
Səfir Dersi: Bildiyiniz kimi, mən Birləşmiş Ştatlardan bu yaxınlarda qayıtmışam. Bayram 

günlərində ailəmlə birlikdə məzuniyyətdə idim. Birləşmiş Ştatlarda olmaq xüsusilə maraqlı idi, 

çünki məlumunuz olduğu kimi, həmin vaxt yeni administrasiya öz işinə başladı. Birləşmiş 

Ştatlarda hakimiyyətə keçid həmişə həyəcanlı və maraqlı anlar olur, lakin bu keçid tarixi 

xarakter daşıyır. Bu səbəbdən bu dövr həmişə xüsusilə maraqlı olur. 

Bir Amerikalı olaraq birinci dəfə Afrika mənşəli Amerikalının prezident kimi andiçmə mərasimi 

zamanı Birləşmiş Ştatlarda olmaqdan çox qürur duyurdum, çox məmnun idim və özümü xoşbəxt 

hiss edirdim, çünki bu, istedadlı, vətənpərvər və məsuliyyətli insanların müvəffəq olduğu açıq 

sistemimizin və modelimizin sübutu idi.     

İnanıram ki, sizə də bəllidir ki, Prezident Obamanın inauqurasiyası Birləşmiş Ştatların tanınmış  

vətəndaş hüquqları lideri olan Dr. Martin Lüter Kinqin həyat və yaradıcılığını qeyd etdiyimiz 

Martin Lüter Kinq Gününün sabahısı gün keçirilmişdir. Və mən, həmçinin əminəm ki, 

Azərbaycanda Dr. Kinqin məşhur nitqini bilirlər. O deyirdi: “Mənim bir arzum var, arzum odur 

ki, gün gələcək, insanlar dərilərinin rənginə görə deyil, öz xəsiyyəti ilə mühakimə ediləcək". Və 

Birləşmiş Ştatlarda həmin gün tam şəkildə gəlib çatıb.   

Məncə, Respublikaçı yaxud Demokrat və ya bitərəf olmasından asılı olmayaraq, bütün 

Amerikalılar Birləşmiş Ştatlarda demokratiyamızın inkişafında atılmış bu əsas addıma görə çox 

böyük qürur hissi keçirirlər.  

İndi mən hesab edirəm ki, bir xarici ölkə və Birləşmiş Ştatların tərəfdaşı kimi, Azərbaycanlılar 

Obama administrasiyasının siyasət məsələlər və bizim münasibətimiz üçün nələri nəzərdə 

tutduğundan maraqlanırlar. Mənim üçün xüsusi siyasət ilə bağlı məlumat vermək hələ tezdir, 

lakin düşünürəm ki, biz Prezidentin atdığı bir sıra ilkin addımlardan və bir çox istiqamətlərdə 

onun administrasiyasının ilkin günlərində verdiyi bəyanatlardan görə biləcəyik.       

Birincisi və ən əsası, icazə verin qeyd edim ki, o, dünyada Amerikanın liderliyinin qorunub 

saxlanması üzrə özünün vəzifəsini vurğulayıb. O, bildirb ki, onun rəhbərliyi altında Birləşmiş 

Ştatlar mühüm qlobal məsələlər üzrə aparıcı rol oynayacaq. Lakin Birləşmiş Ştatlar bunu iş və 

əməkdaşlıq şəraitində edəcək.  

Birləşmiş Ştatların daxilində xarici siyasətə yanaşmada uzun illər mövcud olan ənənəvi iki 

partiyanın bir mövqedən çıxış etməsindən ibarətdir. Bu, daxili siyasət üzrə partiyalar arasında 

mövcud olan fərqlərdən asılı olmayaraq, beynəlxalq problemlərlə üz-üzə gələndə, biz ümumi 

platforma naminə birgə çalışmağa qadirik. Prezident Obama Birləşmiş Ştatlarda müxtəlif 

təbəqələrlə əməkdaşlıq etmək məqsədilə bir sıra mühüm addımlar atmışdır. Məsələn, o, öz 

administrasiyasına Respublikaçıları da daxil edib, baxmayaraq ki, özü Demokratdır. Müdafiə 

Naziri cənab Qeyts buna bariz nümunədir. O, ilk günlərdən hakimiyyətin icraçı qolunu təmsil 

edərək, Konqresin iki-partiyalı rəhbərliyinə də müraciət ünvanlayıb. O, Demokratların 

namizədini, keçmiş rəqibini Dövlət Katibi vəzifəsinə dəvət edib, və bu da çox mühüm addımdır.  

Obama qeyd etmişdir ki,  bizim siyasətimiz diplomatiya, inkişaf və müdafiəyə əsaslanacaq. O, 

dünya məsələləri ilə məşğul olmaqla öz administrasiyasının aktiv və proaktiv diplomatiyadan 

istifadə etməsinin əhəmiyyətini vurğulamaq üçün vəzifəsinin icrasına başladığının ikinci günü 

Dövlət Departamentinə baş çəkmişdir. Prezident inkişaf məsələlərini cavablandırmağın və qlobal 



inkişaf problemlərinin - yoxsulluğun və xəstəliklərin aradan qaldırılmasının əhəmiyyətli 

olduğunu önə çəkmişdir. Və əlbəttə ki müdafiə məsələləri; o, özlərini Birləşmiş Ştatların 

düşmənləri hesab edənlərə Birləşmiş Ştatların öz təhlükəsizliyini qoruyacağı ilə bağlı çox güclü, 

aydın və qəti mesajını göndərmişdir.        

Yəni, bunlar hamısı müxtəlif üsullardır, digər sözlə desək xarici siyasətimizi liderlik, öhdəlik  və 

hər iki partiyanın bir ümumi mövqedən çıxış etməsi  şəraitində necə keçirəcəyimizdir. Lakin 

xarici siyasətin məğzi yaxud əsası ilə əlaqədar Prezident Obama bildirdi ki, biz öz maraqlarımızı 

və ideallarımızı, və öz dəyərlərimizi təbliğ edəcəyik. Bu təəcüb doğurmamalıdır. Respublikaçı və 

ya Demokrat olmasından asılı olmayaraq, ideallarımızı və dəyərlərimizi, eləcə də maraqlarımızı 

təbliğ etmək ABŞ xarici siyasətinin ayrılmaz tərkib hissəsini təşkil edir.     

Mən onun Dövlət Departamentində etdiyi çıxışı nəzərdən keçirirdim. Orada sizin maraq göstərə 

biləcəyiniz bir neçə maraqlı sitat var. Amerikanın liderliyindən danışaraq o, deyirdi: “Biz qəbul 

etməliyik ki, Amerikanın gücü yalnız bizim silahlarımızın gücündən yaxud var-dövlətimizin 

çoxluğundan deyil, bizim davamlı dəyərlərimizdən gəlir.” Həmiçinin deyirdi: “Biz öz xalqımızı 

qorumaq və öz maraq və ideallarımızı önə çəkmək üçün Amerika güvvətinin bütün 

elementlərindən istifadə edəcəyik.” Beləliklə, düşünürəm ki, bu bizim ümumiyyətlə bütün xarici 

siyasətimiz üçün konkret bir istiqamətdir.  

O, Dövlət Departamentinə gedərkən bir neçə spesifik tədbirlər gördü ki, bunlarda onun bir sıra 

çox vacib qlobal problemlərin təcili aradan qaldırılmasında nə qədər maraqlı olduğunu göstərir. 

O, senator Corc Mitçelı Örta Şərqdə Sülh üçün Xüsusi Səfir təyin etmişdir. Səfir Riçard 

Holbruku isə Əfqanıstan və Pakistanda olan məsələrlə məşğul olmaq üçün Xüsusi Səfir təyin 

etmişdir. Həmçinin, öz administrasiyasının ilk günlərində o, üç sərəncam imzalamışdır ki, bunlar 

da maraqlarımızı və ideallarımızı təbliğ etmək üçün vəzifələrimizi müəyyən edir: bunlar 

işgəncəni qadağan edən, Quantanamo həbsxanasını bağlayan və terrorizm məsələsini necə 

cavablandırdığımızı təhlil etməyə yönələn sərəncamlar olmuşdur. Əlbətdəki bütün bunlar 

ekstremistlərlə, terroristlərlə mübarizə aparmaq və Birləşmiş Ştatların təhlükəsizliyini təmin  

etmək naminə qəti vəzifə kontekstindədir. 

Onun Qafqaz və Azərbaycanla bağlı spesifik siyasəti haqqında məndə məlumat yoxdur. Lakin, 

düşünürəm ki, biz yüksək əminliklə deyə bilərik ki, burada bizim maraqlarımız qalmaqda davam 

edir. Onlar mühüm məsələlərdir. Və xarici siyasət gündəliyimizdə yüksək prioritet tutacaq. 

Enerji təhlükəsizliyi Birləşmiş Ştatlar və dünya üçün vacib məsələdir. Biz terrorizm ilə mübarizə 

aparmaq, silahların yayılması və digər qlobal təhlükələrin qarşısını almaq üçün yaxşı 

tərəfdaşlarla əməkdaşlığı davam etdirmişik və həmin maraqlarımız dəyişilməz qalmaqdadır. Biz 

Azərbaycan kimi tərəfdaşlarımızla əməkdaşlığımızı davam etdirəcəyik.      

Birləşmiş Ştatlar dünyanın bu regionunda yeni dövlətlərin sülh yönümlü, müstəqil və demokratik 

inkişafını dəstəkləməkdə bir neçə administrasiya dövründə uzun müddətli dayanıqlı siyasəti 

vardır.     

Və nəhayət, bu mövzunu yekunlaşdırmaq üçün icazə verin qeyd edim ki, bildiyiniz kimi, 

Prezident Obama Azərbaycanda olmuşdur. O, Azərbaycana senator Riçard Luqar ilə birlikdə 

səfər etmişdir. Mən onun Səngəçala və digər yerlərə səfərlərinin bəzi şəkillərini görmüşəm və 

Azərbaycanda olduğu üçün əminəm ki, ona ölkəniz ilə əlaqədar bütün mühüm məsələlər 

haqqında yetərincə məlumat verilmişdir. 

Beləliklə, bizim Azərbaycanda olan davamlı maraqlarımızı, Prezident Obamanın Azərbaycan ilə 

tanışlığını nəzərə alaraq, ABŞ ilə Azərbaycan arasında tərəfdaşlığı gücləndirmək üçün tutarlı 

əsas olmalıdır.  



Bununla əlaqədar olaraq, mən qeyd etməliyəm ki, Vaşinqtonda Ağ Evdə, Konqresdə, Dövlət 

Departamentində həmkarlarımla danışanda, radio stansiyaların yayımın dayandırılması haqqında 

qərarı eşitmək mənim üçün xüsusilə məyusedici idi. Bu təəccübləndirici və çox məyus edici bir 

qərar idi və Vaşinqtonda, bütün dəhlizlərdə çox mənfi əks səda doğurdu. Birləşmiş Ştatların 

istənilən texniki və hüquqi problemlərin həll olunmasında istək və marağını bildirməsi faktı və 

Azərbaycanın inkişaf etməkdə olan demokratiyasının güclü bir institutu kimi bu radioların  

media mühitinin və mətbuatın inkişafına göstərdiyi mühüm köməyi nəzərə alsaq, bu qərar 

xüsusilə məyusedici olmuşdur.  

Bilirəm ki, böyük sayda Azərbaycanlılar bu stansiyaları dinləyirdilər. Onlar çox populyar idi. 

Onlar media işinin yeni formasını, ideyalar debatlarına təkan verən dinləyicilərin zənglərindən 

ibarət tokşouların keçirilməsində pionerlər idi. Və fakt ondan ibarətdir ki, onlar hökumət 

rəsmilərinə, müxalifətə, müstəqil təhlilçilərə, xarici müşahidəçilərə müraciət etməklə, 

Azərbaycanda hələ də mövcud olmayan media mühitinə çoxlu müxtəliflik gətirmişdir.    

Ona görə də, Azərbaycanın tərəfdaşı olaraq, mövcud ola bilən hər hansı hüquqi problemləri həll 

etmək istiqamətində niyyətimizi nəzərə alaraq, əlbətdə ki, biz qanun aliliyinə riayət edilməsini 

istəyirik. Birləşmiş Ştat qanunun aliliyinə riayət edən ölkədir. Biz radioların yayımının 

dayandırılmasından, həm də o səbəbdən təəsüflənirik ki, biz  ictimai maraqlar naminə 

Azərbaycanlı həmkarlarımızı dəvət etdik ki, hər hansı lazımi dövlətlərarası hüquqi sənədlərin  

haqqında danışıqlar apardığımız dövrdə müəyyən bir yolla tapıb, bu radioların əvvəlki tərzdə 

yayımın davam olunmasını təmin edək.    

Təəsüflər olsun ki, bu, yeni administrasiyanın diqqət dairəsinə düşəcək ilkin məsələlərdən 

biridir, lakin biz problemi həll etmək üçün konstruktiv yolla işləmək üçün hazırıq. Və düşünürük 

ki, hazırda Azərbaycanın bir sıra çox vacib ölkəmiqyaslı  məsələlərlə üzləşdiyini nəzərə alaraq, 

stansiyalara  yayımı davam etdirməyə icazə verilməsi xüsusilə əhəmiyyətlidir.   

Bu mühüm məsələlər yalnız regiondakı inkişafın beynəlxalq məsələləri deyil, həmçinin daxili 

məsələlərdir. Azərbaycan Konstitusiyasına təklif olunmuş bir sıra mühüm dəyişikliklər edilməsi 

ilə bağlı 18 mart tarixində referendum keçiriləcəkdir. İcazə verin sözümü onunla başlayım ki, 

Azərbaycan Konstitusiyasına dəyişikliklər ilə bağlı yalnız Azərbaycan xalqı bu dəyişikliklərin 

edilib-edilməməsi üzrə öz qərarını, qiymətini verə və yekun münasibətini bildirə bilər. Bu 

Azərbaycan xalqının həll edəcəyi məsələdir.  

Yəni mən təklif olunmuş dəyişiklikərin mahiyyəti ilə bağlı şərt vermək istəmirəm, lakin qeyd 

etmək istərdim ki, Azərbaycanın demokratik inkişafında maraqlı olan beynəlxalq tərəfdaşlar 

üçün bu düzəlişlərin baxıldığı və onlar üzrə qərarın verilməsi prosesi çox mühümdür.  

Azərbaycan vətəndaşlarının təklif olunmuş düzəlişlər haqqında məlumatlı qərar qəbul etmələri 

üçün onların məlumatlı debatlardan faydalanması lazımdır. Onlara düzəlişləri dəstəkləyən 

şəxslərin öz mövqeyini və onları nə üçün dəstəklədiklərini bildirməsi lazımdır. Onlara 

düzəlişlərə qarşı çıxan insanların öz mövqeyini və nə üçün həmin düzəlişlərin əlehinə olduğunu 

əsalandırmaları lazımdır ki, vətəndaşlar lehinə və əlehinə olan fikirlərin çəkisini müəyyən edə və 

qərar verə bilsin.    

Müstəqil mətbuat bu cür debat və fikir mübadiləsi, və rəylərin qiymətləndirilməsinə imkan 

yaradır. Vətəndaşların toplaşmaq, təşkilatlanmaq və öz fikirlərini və baxışlarını azad ifadə etmək 

hüququndan yararlanması çox vacibdir. Və bununla əlaqədar olaraq, təşəbbüs qrupları yaratmaq 

üçün vətəndaşlardan imzatoplama prosesinə məmurlarının müdaxilə etməsi haqqında əldə 

etdiyimiz məlumatlar çox narahatedicidir.    



Fikrimizcə, istənilən halda, hər hansı bir ölkədə, Konstitusiya kimi ən mühüm dövlət sənədinə 

əsaslı dəyişikliklərin edilməsi nəzərdə tutulduğu dövrdə belə dəyişikliklərin əhalinin tam iştirakı 

ilə, yəni ki, lehinə və əlehinə olan fikirlərin ədalətli və şəffaf proses çərçivəsində ciddi şəkildə 

qiymətləndirilməsinə tam qatılmaq imkanı olan vətəndaşların iştirakı ilə həyata keçirilməlidir.  

Ona görə də Azərbaycanın inkişaf etməsinin güclü bir dəstəkləyiçisi olaraq, biz ümid edirik ki, 

Hökumət bu prosesdə müdaxilələrlə bağlı istənilən məsələni diqqətlə araşdıracaq və şəffaf və 

ədalətli prosesə dəstək verəcək.   

Terri mənə bir şeyi unutduğumu deməsə, mən burada nitqimi yekunlaşdıracam və getməmişdən 

əvvəl bir neçə sualı cavablandıracağam.   

Sual: Uzun müddətdir bizim gördüyümüz, şahidi olduğumuz odur ki, Azərbaycanda hər hansı 

səhv hərəkət baş verir, seçkilər zamanı mətbuata hücumlar, media nümayəndələrinə fiziki təsirlər 

və ya hər hansı yanlış hərəkətlər olduqda, Amerika Birləşmiş Ştatları yalnız öz narahatlığını 

bildirməklə kifayətlənir. Nəzərinizə çatdırım ki, Azərbaycanda Amerika Universiteti bağlananda, 

ABŞ sadəcə öz narahatlığını bildirdi. Yəni həmin universitet əvəzinə indi bizdə, Azərbaycanda 

fəaliyyət göstərən Moskva Universitetinin filialı var. Eləcə də, biz hələ təhsilə olan münasibət 

haqqında danışmırıq, təhsil sahəsinin 25 faizi hazırda rus dilində gedir. Sizə elə gəlmirmi ki, 

sadəcə öz narahatlıqlarını bildirməklə, ABŞ Azərbaycanın demokratik institutlarını itirməsinə 

imkan yaradır?    

Səfir Dersi: Məncə, sizin sualınızın məğzi ondan ibarətdir ki, Birləşmiş Ştatlar Azərbaycanda 

güclü demokratiya və güclü demokratik institutların inkişaf etdirilməsi ilə nə dərəcədə məşğul 

olur. Mən sizi və Azərbaycanı demokratik və müstəqil bir dövlət kimi inkişaf etdirmək üçün 

çalışan hər kəsi əmin etmək istəyirəm ki, biz bu məsələlərlə məşğul olmaqda maraqlıyıq və 

məşğul olaraq qalacağıq.   

Hətta təhsil sahəsində də biz ötən il təhsil üzrə yeni bir Anlaşma Memorandumu imzalamışıq, və 

hazırda biz təhsil sisteminin bütün səviyyələrində bir çox digər mərhələləri inkişaf etdirmək 

üzərində işlər aparırıq. Biz demokratiya və idarəetmə, mətbuata dəstək sahəsində yardım 

proqramlarımızı davam etdirəcəyik və həmişə bu proqramların nə dərəcədə  səmərəli  olması  ilə 

bağlı yeni yolların, yeni fikirlərin axtarışındayıq.   

Sual: ABŞ Ukrayna və Gürcüstan ilə sənəd (xartiya) imzalayıb. ABŞ Azərbaycan ilə belə bir 

razılaşma imzalamağı planlaşdırırmı? 

Səfir Dersi: Hazırda belə bir təşəbbüsün olub-olmaması barədə məndə heç bir məlumat yoxdur, 

lakin ola bilər ki, yeni administrasiyamız işə başlayır və onlar Azərbaycan ilə bağlı öz siyasətini 

müəyyən edəcək.  

Bildiyiniz kimi, biz Azərbaycanın iqtisadi və siyasi inkişafı üçün dəstəkdən enerji sahəsində 

əməkdaşlığa, iqtisadiyyat sahəsində əməkdaşlığa, təhlükəsizlik ilə bağlı əməkdaşlığa qədər çox 

məsələlərdə birgə fəaliyyət göstəririk. Bütün bu sadalanan məsələlər sıx münsabitlərin təməl 

prinsipləridir. 

Bununla bərabər, bundan əvvəl qeyd etdiyim kimi, ən yaxşı tərəfdaşlar bizimlə yalnız  

maraqlarımızı deyil, həmçinin dəyərlərimizi bölüşənlərdir.  

Sual: Mənim iki sualım var. Birincisi, radio stansiyaların bağlanması ilə bağlı, siz artıq dediniz 

ki, Amerika Birləşmiş Ştatları Azərbaycan Hökumətinə hüquqi məsələlərin həll olunmasında öz 

yardımını təklif edib. Bizə ABŞ-ın verdiyi təklif haqqında bir qədər daha ətraflı məlumat verə 

bilərsinizmi? Və ikinci sualım, bu təklif kimə verilib?  



Səfir Dersi: Azərbaycan hökumətindən belə başa düşdük ki, Azərbaycanın qanunları 

dövlətlərarası razılaşma yolu ilə burada xarici yayım şirkətlərinə FM stansiyaları vasitəsilə 

veriliş yayımlamağa icazə verə bilər və qanunun bizim tərəfdən şərhi də eyni halı təklif edir. 

Buna görə də bizim Yayım Şurası stansiyaların Azərbaycan qanunlarına tam uyğun şəkildə 

fəaliyyətlərini davam etmələrinə icazə verəcək dövlətlərarası razılaşmanın əldə olunması ilə 

bağlı danışıqların aparılmasında maraqlı olduğunu bildirib. Biz cavab gözləyirik və ümid edirik 

ki, tezliklə bu danışıqlara başlaya biləcəyik.     

Sual: Siz həmçinin ölkənin əsas sənədi olan Konstitusiyaya mühüm dəyişiklərin və düzəlişlərin 

edilməsi haqqında danışdınız. Əvvəlki qeydlərinizdə bildirdiniz ki, son qərarı Azərbaycan xalqı 

verə bilər. Bununla belə, prezidenlik dövrü üzrə məhdudiyyətin qaldırılması, iki-müddətli 

prezidentliyin ləğv olunması haqqında qərarın hakim partiya tərəfindən irəli sürülməsini görürük.  

Bəs Siz bunu necə izah edərdiniz?  

Səfir Dersi: Deməli belə, dediyim kimi, bu təklifi dəstəkləyən insanlar bunun ölkənin 

maraqlarına nə üçün uyğun olduğunu izah və müdafiə etməlidir. Təklifə qarşı çıxan insanların da 

bunun ölkənin maraqlarına nə üçün uyğun gəlmədiyini izah etmək və müdafiə etmək imkanları 

olmalıdır. Daha sonra Azərbaycan xalqı hər iki tərəfin lehinə və əlehinə söylədiyi fikirləri 

dinləyərək, gəldiyi qərarına əsasən öz münasibətini bildirmək hüququna malik olmalıdır.   

Lehinə və əlehinə çıxış etməyən, lakin toplaşıb öz mövqeylərindən, müstəqil düşüncələrindən 

lehinə və əlehinə olan fikirlərini bitərəf qaydada izah edən müstəqil, qərəzsiz təhlilçilərin də rolu 

vardır.  

Əmin etmək istəyirəm ki, mən getməmişdən əvvəl hər kəsə ən azı bir sual vermək imkanı olsun.  

Sual: Radiolar FM tezliklərdə yayımlandığı dövrdə Siz Azadlıq Radiosuna söyləmişdiniz ki, bu 

radio ABŞ-Azərbaycan münasibətlərinin tərkib hissəsidir. Artıq FM tezliklər götürülüb.  ABŞ-ın 

münasibətində, ABŞ-Azərbaycan əlaqələrində dəyişikliklərin olacağını gözləmək olarmı? 

Səfir Dersi: Məncə, bu bizim – biz və Azərbaycanın birlikdə işləyərək həll etməli olduğumuz bir 

məsələdir.  

Bildiyiniz kimi, bütövlüklə mətbuat, mətbuat azadlığı və söz azadlığı müəyyən bir müddətdir ki 

münasibətlərimizdə həssas və çətin məsələ olub. Bu məsələ ABŞ siyasətinin diqqət 

mərkəzindədir, çünki söz və mətbuat azadlığı Amerikalılar üçün çox vacib bir dəyərdir. Ona görə 

ümid edək ki, bu məsələni tezliklə həll etmək üçün konstruktiv bir yol tapa biləcəyik, və 

beləliklə, məsələnin uzanması ucbatındanhər hansı mənfi təsirlərini müşahidə etməyək.     

Sual: Lap bu yaxınlarda mətbuatdan belə bir xəbər əldə etdik ki, Rusiya Ermənistana dəyəri 800 

milyon dollar məbləğində hərbi silah verib. Bunu etməklə ruslar regionda gərginliyi saxlayayraq, 

Cənubi Osetiyada etdiklərini kimi Dağlıq Qarabağda da yeni bir qaynar nöqtə yaratmağa 

çalışırlar. Bu münasibətlə bir sual soruşmaq istəyirəm. Amerika Birləşmiş Ştatları Azərbaycana 

kömək etmək üçün nə edə bilər?  

Səfir Dersi: Bu məsələ barəsində mətbuatda olanlardan başqa heç bir məlumatım yoxdur. 

Birləşmiş Ştatların Dağlıq Qarabağ münaqişəsilə bağlı məqsədi konkret olaraq bu məsələnin 

ədalətli və sülh yoluyla həll olunmasıdır. Biz Minsk Qrupunun bir üzvü kimi uzun illərdir gərgin 

iş aparırıq və biz bu münaqişənin sülh yoluyla və ədalətli şəkildə həll olunması üçün üzərimizə 

düşən vəzifəmizi yerinə yetirəcəyik. 



Məsələnin sülh yoluyla həlli naminə danışıqlar prosesini pozmağa və ya vəziyyəti qarışdırmağa 

xidmət edən istənilən hala çox mənfi münasibət bəsləyəcəyik. Biz etirazımızı bildirəcəyik. Lakin 

dediyim ki, bu mövzu haqqında mətbuatdan eşitdiklərimdən başqa heç bir məlumatım yoxdur.  

Sual: Rusiya və Ukrayna arasında qaz ilə bağlı sonuncu mübahisə haqqında eşitmiş olarsınız. 

Bu. Azərbaycanın enerji təhlükəsizliyində, Avropanın enerji təhlükəsizliyində rolunu artırırmı? 

Obama administrasiyası Azərbaycanla enerji sahəsində əməkdaşlığı genişləndirməyi nəzərdən 

keçirirmi? 

Səfir Dersi: Məncə, bu sonuncu mübahisə sadəcə bizim bildiklərimizin və Birləşmiş Ştatların 

çox illərdir dediklərinin həqiqət olduğunu göstərdi – yəni enerji təchizatının mənbə və 

marşrutlarının diversifikasiya edilməsi zəruridir. Və bu, 2006-cı ildə olduğu kimi, bu ildə də 

bütövlüklə aşkar oldu.   

Yəni mən guman edirəm ki, Azərbaycanın potensial enerji təchizatçısı və tranzit ölkə kimi 

həmişə vacib olan rolu bu son hadisələrdən sonra aydın şəkildə vurğulanmışdır. Əvvəldə 

dediyim kimi, enerji təhlükəsizliyi bu administrasiya üçün çox vacib amil olacaq. Belə ki, 

inanıram, biz enerji təhlükəsizliyi məsələlərində Azərbaycan ilə işbirliyimizi davam etdirəcəyik.   

Sual: Yenidən radio stansiyaları ilə bağlı məsələyə qayıtmaq və bir sual vermək istəyirdim, qeyd 

etdiyiniz kimi Amerika Birləşmiş Ştatları hazırda Azərbaycan tərəfindən təkliflər gözləyir. Eyni 

zamanda Azərbaycanın Hökumət rəsmiləri iddia edirlər ki, onlar Amerika tərəfindən təkliflər 

gözləyir. Cənab Həsənov öz çıxışlarının birində bildirmişdir ki, dövlətlərarası razılaşma 

çərçivəsində radio stansiyalar qısa və orta dalğalarda öz yayımlarını davam etdirə bilərlər. 

Bununla bərabər, cənab Həsənov FM radio tezliklərindən istifadənin mümkünlüyünü tamamilə 

istisna etdi.   

FM dalğasından istifadə etmədən, siz nə fikirləşirsiniz? Bu bütün mənanın itməsi deyilmi? 

Səfir Dersi: Mənə belə gəlir ki, bu ehtimalları yoxlamaq üçün qanunda bir imkan, bir dairə 

mövcuddur. Ümumilikdə, regionda Azad Avropa Radiosunun/Azadlıq Radiosunun yerli 

təşkilatlarla tərəfdaşlıq razılaşmaları əsasında yayımlanması təcrübəsi vardır. Azad Avropa 

Radiosunun/Azadlıq Radiosunun fəaliyyət göstərdiyi yerlərdə bu cür standart mövcuddur.  

Müxtəlif variantlar vardır. Məncə, əsl məsələ ondan ibarətdir ki, görəsən hər iki tərəfdə 

Azərbaycan xalqının maraqlarına xidmət edən elə bir konstruktiv həll variantı tapmaq üçün iradə 

varmı? Çünki sözügedən radiolar Azərbaycanda mətbuat mühitinin inkişafına töhvəsini verir. 

Onlar məlumatla təmin olunmuş insanların öz demokratik hüquqlarını həyata keçirmələrinə 

xiodmət edir. Birləşmiş Ştatlar radio stansiyaların fəaliyyətinin qarşıdakı illərdə də davam 

etdirməsinə imkan verəcək dövlətlərarası sazişin bağlanması üçün etibarlı danışıqların 

aparılmasında maraqlı olduğunu bildirib. Biz həqiqətən ümid edirik ki, Azərbaycan Hökuməti 

onların yayım fəaliyyətini dərhal başlamalarına icazə vermək üçün bir yol tapacaq, çünki əvvəldə 

söylədiyim kimi, onların lazım olduğu çox mühüm bir dövrü yaşayırıq.       

Məncə bu, yeni gələn Amerika administrasiyasına müsbət bir siqnal olacaq və ola bilsin ki, FM 

dalğalarda bu stansiyaların əmiranə bağlanmasının mənfi nəticələrinin yumşaldımasında kömək 

edəcək. 

Çox sağ olun. Görüşənədək. 

     # # # # 


